
গীতবিতান
৭৩৭




দিনের শেষে যেতে যেতে পথের ’পরে

ছায়াখানি মিলিয়ে দিল বনান্তরে।

সেই ছায়া এই আমার মনে, সেই ছায়া ঐ কাঁপে বনে,
কাঁপে সুনীল দিগঞ্চলে রে।










১৮








‘ভালোবাসি ভালোবাসি’
এই সুরে কাছে দূরে জলে স্থলে বাজায় বাঁশি।
আকাশে কার বুকের মাঝে
ব্যথা বাজে,

দিগন্তে কার কালো আঁখি আঁখির জলে যায় গো ভাসি।

সেই সুরে সাগরকূলে বাঁধন খুলে
অতল রোদন উঠে দুলে।
সেই সুরে বাজে মনে
অকারণে

ভুলে-যাওয়া গানের বাণী, ভোলা দিনের কাঁদন হাসি।






 [১৩২৯-৩০]






১৯








যখন এসেছিলে অন্ধকারে
চাঁদ ওঠে নি সিন্ধুপারে।

হে অজানা, তোমায় তবে জেনেছিলেম অনুভবে,

গানে তোমার পরশখানি বেজেছিল প্রাণের তারে।

তুমি গেলে যখন একলা চ’লে
চাঁদ উঠেছে রাতের কোলে।

তখন দেখি পথের কাছে মালা তোমার পড়ে আছে—

বুঝেছিলেম অনুমানে এ কণ্ঠহার দিলে কারে।






১৬ পৌষ ১৩৩০ 

